
CORFF LLYWODRAETHOL YR EGLWYS YNG NGHYMRU 

ADRODDIAD Y PWYLLGOR SEFYDLOG AR 
LYWODRAETHU A MATERION CYFREITHIOL  

 
Y CORFF LLYWODRAETHOL - MEDI 2025 

(CYFARFODYDD Y PWYLLGOR SEFYDLOG -   
14 / 15 MAI a 22 GORFFENNAF 2025) 

  

Bil i ymgorffori yn y Llyfr Gweddi Gyffredin Drefn Gwasanaeth 
ychwanegol ar gyfer Conffyrmasiwn – Adroddiad y Pwyllgor 
Dethol 
 

1. Hysbyswyd y Pwyllgor Sefydlog fod y Pwyllgor Dethol a ffurfiwyd mewn perthynas 
â'r Bil uchod wedi gorffen ei waith. Bu i’r Pwyllgor Sefydlog:  

 
i. Dderbyn adroddiad y Pwyllgor Dethol ar y Bil i ymgorffori yn y Llyfr Gweddi 

Gyffredin Drefn Gwasanaeth ychwanegol ar gyfer Conffyrmasiwn; 
ii. Penderfynu, yn unol ag argymhelliad y Pwyllgor Dethol, fod y Bil yn 

'annadleuol'; 
iii. Penderfynu rhoi’r Bil gerbron sesiwn o’r Corff Llywodraethol ym mis Medi 

2025; 
iv. Penderfynu cyhoeddi adroddiad y Pwyllgor Dethol ar gyfer holl aelodau'r 

Corff Llywodraethol (Pennod II, Adran 29 (1)). 
 
2. Gofynnodd y Pwyllgor Sefydlog am i adroddiad y Pwyllgor Dethol gael ei gyhoeddi 

ar-lein cyn gynted ag y bo'n ymarferol, er mwyn i'r aelodau fyfyrio ar ei gynnwys 
ymhell cyn cyfarfod y Corff Llywodraethol ym mis Medi. 

 
3. Er bod y Pwyllgor Dethol wedi argymell gwelliannau i'r Bil, un a gyflwynwyd gan 

aelod o'r Corff Llywodraethol, a dau argymhelliad pellach gan y Pwyllgor Dethol ei 
hun, mae'r Pwyllgor Sefydlog yn cytuno â chasgliad unfrydol y Pwyllgor Dethol nad 
yw'r holl welliannau hyn ynddynt eu hunain mewn unrhyw fodd yn ddadleuol nac yn 
sylweddol ac mai eu nod yn syml yw hwyluso’n well bwrpas y Bil.  

 
4. Noda’r Pwyllgor Sefydlog, yn sgil y ffaith fod y Bil (gyda’r gwelliannau annadleuol  a 

gynigir) yn cael ei ystyried yn annadleuol, y bydd y Bil fel y'i diwygiwyd gan y 
Pwyllgor Dethol yn mynd ymlaen yn syth i bleidlais trwy orchmynion heb unrhyw 
ddadl bellach, oni bai bod 1 Esgob neu unrhyw 10 aelod arall yn gofyn am ddadl ar 
bob gwelliant a gynigir gan y Pwyllgor Dethol ar gam Pwyllgor. 

 
Adolygu Hawlebau ac Esemptiad Eglwysig  

 
5.  Cyflwynodd yr Athro Norman Doe CB, LLD, FBA, Ysgol y Gyfraith Prifysgol 

Caerdydd, Canghellor esgobaeth Bangor, ail gam 'Adolygiad o Drefn Hawlebau yr 
Eglwys yng Nghymru' i'r Pwyllgor Sefydlog. 

 
6. Roedd Cam 1 yn trafod a ddylai'r Eglwys yng Nghymru barhau i elwa ar yr 

Esemptiad Eglwysig mewn perthynas ag Eglwysi Rhestredig. Yng ngoleuni 



4 
 

adroddiad Cam 1 yr Athro Doe, pleidleisiodd y Corff Llywodraethol, ym Medi 2024, 
o blaid cadw'r Esemptiad Eglwysig. 

 
7. Mae'r adroddiad Cam 2 yn edrych yn fanwl ar y Drefn Hawlebau ei hun, yn dilyn 

ymchwil ac ymgynghori helaeth. Diolchodd y Pwyllgor Sefydlog i'r Athro Doe am ei 
adroddiad.  

 

8. Yn dilyn trafodaethau yng nghyfarfod y Pwyllgor Sefydlog ym mis Gorffennaf rhwng 
yr Athro Doe a Cadeirydd y Pwyllgor Rheolau, cytunodd y Pwyllgor Sefydlog i oedi 
cyn ystyried yr Adroddiad, a pheidio â chymryd unrhyw gamau pellach ar hyn o 
bryd, hyd nes yr ymgysylltir ymhellach â rhanddeiliaid allweddol.   

 

9. Bydd cyfarfod ar wahân o'r Pwyllgor Sefydlog wedyn yn cael ei drefnu i ystyried yr 
adroddiad ymhellach maes o law. 

  
10. O ganlyniad, ar hyn o bryd ni fydd y Pwyllgor Sefydlog yn cyflwyno cynigion ffurfiol 

i'r Corff Llywodraethol ar symud i gam nesaf y prosiect ym mis Medi 2025. 
 

Penodi 'Pwyllgor Dethol Arbennig'  
 

11. Nododd y Pwyllgor Sefydlog yn ei adroddiad diwethaf i'r Corff Llywodraethol fod 
adolygiad cychwynnol a drafft wedi ei gwblhau o'r diwygiadau Cyfansoddiadol sy'n 
ofynnol i symud o fodel strwythurol sy'n seiliedig ar blwyfi i un sy'n seiliedig ar 
ardaloedd gweinidogaeth. 

 
12. Mae gwneud y newidiadau angenrheidiol i'r Cyfansoddiad yn golygu diwygiadau i 

bron pob pennod o Gyfansoddiad yr Eglwys yng Nghymru - tasg sylweddol. 
 

13. Hysbysodd y Pwyllgor Sefydlog y Corff Llywodraethol yn ei adroddiad diwethaf ar 
faterion llywodraethu a chyfreithiol ym mis Ebrill / Mai 2025 y byddai rhai 
cwestiynau cyffredinol ar bolisi, y gyfundrefn enwi a therminoleg yn haws i'w datrys 
cyn ystyried pennod wrth bennod y newidiadau a gaiff eu nodi yng nghyfarfod y 
Corff Llywodraethol. 
 

14. Er nad oes angen mynd â’r newidiadau hyn drwy weithdrefn y Bil, byddai'n gymorth 
mawr i’r broses pe mabwysiedir un o nodweddion gweithdrefn y Bil, a phenodi 
'pwyllgor dethol' i ystyried y gwelliannau angenrheidiol er mwyn dod â chyfres o 
gynigion i lawr y Corff Llywodraethol.   
 

15. Awdurdododd y Corff Llywodraethol y Pwyllgor Sefydlog i benodi 'pwyllgor dethol' 
anffurfiol, i'w adnabod fel 'pwyllgor dethol arbennig' (Argymhelliad 1 – Adroddiad PS 
ar faterion llywodraethu a’r gyfraith) Ebrill / Mai 2025. 
 

16. Bydd y pwyllgor dethol arbennig o aelodau'r Corff Llywodraethol yn ystyried yr holl 
ddiwygiadau a gynigir i'r Cyfansoddiad yn sgil gweithredu ardaloedd 
gweinidogaeth/cenhadaeth; ac yn cynhyrchu drafft terfynol o bob pennod a effeithir o'r 
Cyfansoddiad i'r Corff Llywodraethol ei drafod. 

 
17. Mae gwaith y Pwyllgor Sefydlog, mewn ymgynghoriad â'r Esgobion, i gytuno ar 

aelodaeth y pwyllgor hwn yn parhau. 

Y Gwir Barchedig Anthony Pierce – Adolygiad Allanol 
 

18. Yn dilyn yr adroddiad a roddwyd i'r Pwyllgor Sefydlog ym misoedd Chwefror a 
Gorffennaf a'r Corff Llywodraethol ym mis Ebrill, mae'r adolygydd wedi gorffen ei 
chyfweliadau ac wedi cyflwyno copi cychwynnol o'i chanfyddiadau. Mae ymarfer 
'Maxwellization' ar y gweill ar hyn o bryd, lle rhoddir cyfle i unigolion a effeithiwyd 
gan gasgliadau'r adroddiad gynnig cywiriadau ffeithiol ac unrhyw sylwadau 
perthnasol eraill. Disgwylir cyhoeddi ym mis Hydref. 
 

19. Er bod hon yn amserlen arafach nag y bwriadwyd yn wreiddiol, nododd y Pwyllgor 
Sefydlog fod hyn yn eithaf arferol mewn adolygiad o'r math hwn, gyda llwybrau 
newydd i’w hymchwilio yn codi mewn mannau annisgwyl, sy'n gofyn am fwy o 
gyfweliadau (a chyfweliadau dilynol) nag y gellid eu rhagweld yn rhesymol pan 
gomisiynwyd yr adroddiad gyntaf.  
 

20. Pasiodd yr adolygydd ei chasgliadau rhagarweiniol ar brosesau'r Coleg Etholiadol i'r 
Ysgrifenyddiaeth a'r Uwch Esgob (sef Llywydd y Coleg Etholiadol ar y pryd) i'w 
hystyried wrth lunio rheoliadau drafft ar gyfer y Colegau Etholiadol (Archesgob a 
Bangor). 

 
 

Diwygiadau Cyfansoddiadol – diweddariad ar y wefan 
 
21. Mae’r diwygiadau a gymeradwywyd gan y Corff Llywodraethol yn ei gyfarfod 

diwethaf wedi eu lanlwytho, sy'n cynnwys nifer fach o ddiwygiadau i nifer fawr o 
benodau, ym mis Awst. 

 

Yr Is-bwyllgor Drafftio 
 
22. Nid yw'r Is-bwyllgor Drafftio wedi cyfarfod ers cyfarfod diwethaf y Corff 

Llywodraethol. Mae'r rhaglen ddeddfwriaethol ar gyfer mis Medi yn canolbwyntio'n 
bennaf ar Fil sydd eisoes wedi'i gyflwyno (Conffyrmasiwn) ac ar newidiadau i 
Delerau Gwasanaeth Clerigion (Cod Ymddygiad) yn hytrach na diwygiadau i brif 
gorff y Cyfansoddiad ei hun. 

 

Is-bwyllgor y Gyfraith 
 
23. Nid oes unrhyw gyfeiriadau gerbron y Pwyllgor ar hyn o bryd ac nid oes unrhyw 

arwydd o unrhyw gyfeiriadau ar fin digwydd. 
 

Y Tribiwnlys Disgyblu  
 
24. Ar hyn o bryd mae gan y Tribiwnlys bedwar atgyfeiriad gerbron. Mae tri o'r pedwar 

atgyfeiriad yn ymwneud ag euogfarnau troseddol. 
 

25. Mae tymhorau pum mlynedd aelodau'r Tribiwnlys yn dod i ben ar ddiwedd 2025. 
Bydd cynigion ar gyfer penodiadau am y tymor pum mlynedd nesaf yn cael eu 
hystyried yng nghyfarfod y Pwyllgor Sefydlog ym mis Rhagfyr. 

Cod Ymddygiad Arfaethedig i Glerigion 

26. Ym mis Mai, roedd y Pwyllgor Sefydlog am weld y Cod Ymddygiad arafaethedig yn 
destun ymgynghoriad gan Urdd y Clerigion yn y Corff Llywodraethol. Casglwyd 
adborth ac fe'i hystyriwyd gan Fainc yr Esgobion a'r Pwyllgor Sefydlog ym mis 
Gorffennaf. Mae ystyried y Cod drafft ar agenda'r Corff Llywodraethol fel eitem 
sylweddol ar wahân i adroddiad y Pwyllgor Sefydlog.  

 
 

Dyddiad Coleg Etholiadol Esgobaeth Bangor 
 
27. Rhoddodd Esgob Bangor hysbysiad cyhoeddus o'i fwriad i ymddeol o'r Esgobaeth 

ar 31 Awst 2025. Rhoddodd fwy na chwe deg diwrnod o rybudd o'r bwriad hwn; 
mae rheoliad 16.1 o Bennod V (Rheoliadau) o'r Cyfansoddiad yn ei gwneud yn 
ofynnol i Goleg Etholiadol gael ei alw i gyfarfod o fewn 60 diwrnod ar ôl i'r 
Esgobaeth ddod yn wag. Byddai hyn yn golygu y dylai'r cyfarfod ddechrau ar neu 
cyn 29 Hydref. 

 
28. Mae colegau etholiadol diweddar wedi gofyn am i nifer o gamau rhagarweiniol gael 

eu cymryd cyn i'r Coleg gyfarfod, gan gynnwys hysbyseb gyhoeddus yn y Church 
Times. Bydd sgrinio diogelu rhagarweiniol ychwanegol o enwebeion posibl hefyd yn 
digwydd cyn i’r Coleg ymgynnull. Roedd Archddiaconiaid Esgobaeth Bangor hefyd 
yn awyddus i ychydig mwy o amser gael ei roi ar gyfer cynnal y broses etholiadol. 

 
29. Felly, penderfynodd y Pwyllgor Sefydlog, yn unol â Rheoliad 16.3 o Bennod V 

(Rheoliadau) o'r Cyfansoddiad, estyn y cyfnod o 60 diwrnod a bennir ar gyfer 
cynnal y Coleg, fel y gall ddigwydd ar 25-27 Tachwedd 2025. 

 
 
 

Mân ddiwygiadau i'r Cyfansoddiad 

Croesgyfeiriadau ym Mhennod 1  
 

30. Mae’r ddau groesgyfeiriad ym Mhennod 1 o'r Cyfansoddiad a oedd yn tynnu sylw at 
rifau adrannau anghywir ym Mhennod IX wedi'u nodi. Cynigir drafft a nodir yn 
Atodiad 1 i gywiro'r sefyllfa.  

 

Argymhelliad 1  
 

Cyfeiriad at Esgobaeth Archesgobol / Archesgobaeth ym Mhennod V 
(Rheoliadau)  
 
31. Mae rheoliad 5.5 ym Mhennod V y Rheoliadau yn cyfeirio at yr esgobaeth 

archesgobol yn mynd yn wag. Nid oes gan yr Eglwys yng Nghymru esgobaeth 
archesgobol benodol ac mae rheoliad 5.2 yn defnyddio geiriad mwy priodol trwy 
gyfeirio at yr archesgobaeth. Cynigir y drafftio a nodir yn Atodiad 2 i gywiro'r 
derminoleg gyfansoddiadol.  

  
Argymhelliad 2  

Cymundeb Porvoo  
 
32.  Nododd y Pwyllgor Sefydlog fod penderfyniad ynglŷn â Datganiad Porvoo ar Agenda'r Corff 

Llywodraethol, a bydd yn gwneud newid i Adran 1.3 o Gyfrol II y Cyfansoddiad os caiff ei 

basio.  

 
Ar ran y Pwyllgor Sefydlog 

Mr Timothy J Llewelyn, Cadeirydd 
Dr Heather Payne, Is-gadeirydd  

 
Medi 2025  

CRYNODEB O'R ARGYMHELLION  
 

 
1. Croesgyfeiriadau ym Mhennod 1 a.7 
 

Bod y diwygiadau cyfansoddiadol ym Mhennod 1 sy'n ymwneud â chroesgyfeiriadau at 
Bennod IX a nodir yn Atodiad 1 yn cael eu gwneud. 

 
 
2. Cyfeiriad at Esgobaeth Archesgobol / Archesgobaeth ym Mhennod V (Rheoliadau) 
 

Bod y diwygiadau cyfansoddiadol sy'n ymwneud â'r cyfeiriad at Archesgobaeth ym 
Mhennod V (Rheoliadau) a nodir yn Atodiad 2 yn cael eu gwneud. 

 
  
3. Cymeradwyo'r Adroddiad 

 
Bod Adroddiad y Pwyllgor Sefydlog ar faterion llywodraethu a’r gyfraith yn cael ei 
gymeradwyo.  

Atodiad 1 
DIFFINIADAU PENNOD I – CROESGYFEIRIADAU 

 

Nodyn Esboniadol  

Nodwyd yn ddiweddar bod dau groesgyfeiriad ym Mhennod I o'r Cyfansoddiad yn tynnu 

sylw at rifau adrannau anghywir ym Mhennod IX. Mae'r drafftio arfaethedig yn cywiro'r 

croesgyfeiriadau. 

 

 

Drafftio Arfaethedig 

Ym Mhennod I, Adran 7, diwygio'r diffiniadau isod fel a ganlyn: 

• “Canghellor” (ac eithrio yn achos Cynllun Cadeirlan) canghellor esgobaeth a 

benodwyd gan yr esgob yn unol â Phennod IX adran 2824. 

• “Cofrestrydd yr Esgobaeth” Cofrestrydd esgobaeth a benodwyd gan esgob 

esgobaeth yn unol â Phennod IX adran 3127. 

Atodiad 2 

 

CYFEIRIAD AT ESGOBAETH ARCHESGOBOL/ARCHESGOBAETH YM MHENNOD V 

(Y RHEOLIADAU) 

 

Nodyn Esboniadol 

Mae rheoliad 5.5 ym Mhennod V (y Rheoliadau) yn cyfeirio at yr esgobaeth archesgobol 

sy’n dod yn wag. Er bod bwriad ac effaith y ddarpariaeth yn glir, nodwyd nad oes gan yr 

Eglwys yng Nghymru esgobaeth archesgobol benodol a bod y drafftio yn Rheoliad 5.2 yn 

defnyddio geiriad mwy priodol trwy gyfeirio at yr archesgobaeth. Byddai'r cynnig yn 

cywiro'r geiriad i ddefnyddio'r un term yn Rheoliad 5.5 ag a ddefnyddir mewn mannau eraill 

yn yr un Bennod. 

 

Drafftio Arfaethedig 

Ym Mhennod V (Rheoliadau) diwygio Rheoliad 5.5 fel a ganlyn: 

5.5 Bydd Etholwr Esgob a benodwyd yn briodol ac sy’n gymwys i weithredu ar y diwrnod 

ar ôl i’r esgobaeth archesgobolarchesgobaeth fynd yn wag (oni bai bod dyddiad wedi’i 

ddisodli yn unol â rheoliad 5.2, ac os felly’r diwrnod ar ôl y dyddiad sydd wedi’i ddisodli) yn 

gymwys i weithredu fel Etholwr Esgob yng Ngholeg Etholiadol yr Archesgob. 

 

 
 
 
 
 
 

 

 


